
Shri Ganesha Stuti Brahmanikrita

બ્રહ્માણિકૃતા શ્રીગણેશસ્તુતિઃ

॥ શ્રીગણેશાય નમઃ ॥
બ્રહ્માણ્યૂચુઃ ।
વિઘ્નેશાય નમસ્તુભ્યં ગરુડધ્વજિને નમઃ ।
ચતુર્ભુજાય સર્વેષાં પતયે વૈ નમો નમઃ ॥ ૧૯॥
ચક્રપાણે રમેશાય પરાત્પરતરાય ચ ।
હેરમ્બાય વિકુણ્ઠસ્ય નાથાય તે નમો નમઃ ॥ ૨૦॥
સ્વાનન્દવાસિને તુભ્યં ગજાનનાય ઢુણ્ઢયે ।
અપારાય મહેશાનસુતાય તુ નમો નમઃ ॥ ૨૧॥
કાશ્યપાય ચ શેષસ્ય પુત્રાય ભક્તવત્સલ ।
દૈત્યદાનવનાશાય શાર્ઙ્ગિણે  તે નમો નમઃ ॥ ૨૨॥
ગદાધરાય દેવાય વાસુદેવાય દેવપ ।
ધર્મસ્થાપનકારાય બ્રહ્મણે તે નમો નમઃ ॥ ૨૩॥
સદસન્મયરૂપાય ચાનન્દપદધારિણે ।
સમાય સર્વભાવેષુ શાશ્વતાય નમો નમઃ ॥ ૨૪॥
નમો વાગતિરૂપાય દેહદેહિપ્રચારિણે ।
બોધાય ચ વિદેહાય વિષ્ણવે તે નમો નમઃ ॥ ૨૫॥
કિં  સ્તુમસ્ત્વાં પરેશાન યત્ર વેદા વિકુણ્ઠિતાઃ  ।
યોગિનસ્તુ મહાભાગ પ્રસન્નો ભવ તે નમઃ ॥ ૨૬॥
બ્રહ્માણિ એવં સ્તુત્વા ચ પ્રણેમુસ્તં જનાર્દનમ્ ।
તાન્યુત્થાપ્ય જગાદ સ્વયં વિષ્ણુર્હર્ષસંયુતઃ ॥ ૨૭॥
(ફલશ્રુતિઃ)
વિષ્ણુરુવાચ ।
ભવત્કૃતં મદીયં ચ સ્તોત્રં ભુક્તિપ્રદં ભવેત્ ।
મુક્તિદં શ‍ૃણ્વતે બ્રહ્મદાયકં પઠતે સદા ॥ ૨૮॥
બ્રહ્માણિ યદ્યદિચ્છેત તત્તદ્ વૃણુત સત્વરમ્ ।

દાસ્યામિ તપસા તુષ્ટઃ સ્તોત્રેણાનેન નિશ્ચિતમ્ ॥ ૨૯॥
ઇતિ બ્રહ્માણિકૃતા શ્રીગણેશસ્તુતિઃ સમ્પૂર્ણા ॥
- ॥ મુદ્ગલપુરાણં સપ્તમઃ ખણ્ડઃ । અધ્યાયઃ ૧૦ । ૭.૧૦ ૧૯-૨૯॥
- .. mudgalapurANaM saptamaH khaNDaH . adhyAyaH 10 . 7.10 19-29..

